26 julie 2009

sewende sondag in koninkrykstyd

liturgiese voorstel
	Leesroostertekste

Fokusteks:

Johannes 6:1-21

Ander tekste:
2 Samuel 11:1-15; Psalm 14; 




Efesiërs 3:41-21


	Inleiding

Die genade van God staan in skerp kontras met die ongenadige optrede van mense. Dit kenmerk ook sy koninkryk. Jesus se optrede staan in radikale kontras met dié van die arrogante koning Dawid, wat met die selfsugtige daad wat in die teks beskryf word, ’n klomp mense se lewe in stukke breek. Jesus weier dat die mense Hom koning maak, maar Hy gee hulle hoop. Nadat Hy die skare gevoed het, ontmoet Hy sy volgelinge op die onstuimige water met die woorde: “Dit is Ek, moenie bang wees nie.”



	God versamel ons voor Hom

Aanvangswoorde

Voorganger: 
Bang?  Is enige iemand bang?  Jesus sê: “Dit is Ek, moenie bang wees nie.”

Gemeente: 
Christus is ons vrede en ons vreugde!

Voorganger: 
Wanneer die Here die lot van sy volk verander, sal Jakob juig, sal Israel bly wees!

Gemeente: 
Laat die kerk oor die hele wêreld juig, laat sy pelgrimsvolk hulle in die Here verbly!

Voorganger: 
Die vreugde van die Here Jesus Christus is met julle almal!

Gemeente: 
En met jou.


	Diens van die tafel

Nagmaalgebed

Vader, ons dank U vir u Seun, Jesus Christus, wat ons met u oorvloed kom voed en die lengte en die breedte, die hoogte en die diepte van u geheimenisse aan ons bekend gemaak het!



	Diens van die Woord

Kindertyd

Johannes is die enigste van die evangeliste wat vermeld dat die brood en visse by ’n seuntjie gevind is. Die voorganger sou iets daarvan kon maak, byvoorbeeld om vooraf ’n plakker aan elke kind uit te deel, wat hulle op hulle bors moet plak. Wanneer die Skriflesing klaar gedoen is, kan die voorganger op die plakker wys as ’n simbool dat kinders deur die Here raakgesien en geag word.  Daar is ’n mooi stukkie in die Winnie the Pooh verhaal, wat kreatief gebruik kan word:

“It’s hard to be brave” said Piglet, sniffing slightly, ‘when you’re only a very small animal’. Rabbit, who had begun to write very busily, looked up and said: ‘It is because you are a very small animal that you will be very useful in the adventure before us.’”

Volg met ’ n gebed

Liewe Here, as U die eenvoudige geskenk van ’n seuntjie, vyf brode en twee visse, kon gebruik om duisende mense kos te gee, wil U nie asseblief ook ons lewe neem en dit gebruik om ander mense te help nie. En as ons somtyds sommer vol verskonings is, moet asseblief nie na ons luister nie. Ons is lief vir U. Amen.


	Uitsending

Seën

Gaan vandag hiervandaan: 

verryk deur die oorvloedige liefde van God, 

gevoed deur die selflose sorg van Jesus Christus, 

versterk deur die inwonende krag van die Heilige Gees.

Amen.



	Musiek en sang

Voor die aanvangswoorde: Lied 519:1-4; NSG 57:1-3

Lofsang: Lied 224 en 209; NSG 50:1-5
	Voor die Skriflesing: Lied 253:1-2; NSG 335:1-4

Gemeentesang met gereedmaak van nagmaalstafel: 
Lied 298:1-3; NSG 370:1-4


preekstudie – JOHANNES 6:1-21

Konteks 

Dit is nie seker wie die outeur van die Johannesevangelie is nie, maar dit is waarskynlik geskryf deur ŉ Joodse Christen vir ŉ Joodse Christengemeenskap. Vandag weet ons ook nie wie die geliefde dissipel is nie. Die geliefde dissipel is wel ŉ historiese figuur wat ŉ ooggetuie van die gebeure is (Joh 19:35) en wat ŉ bepalende rol in die evangelie speel. Die geliefde dissipel, die ontvanger van die liefde van Christus, is ook vir die leser vandag ŉ simboliese figuur van ŉ intieme persoonlike verhouding met Christus; iemand wat gesien en geglo het. Hoewel dissipelskap ŉ belangrike tema in Johannes is, speel die twaalf dissipels self nie so ŉ sentrale rol soos in die Sinoptiese Evangelies nie. Die fokus is eerder op die rol en verhouding van die geloofsgemeenskap met Christus, die gestuurde wat liefhet, diensbaar is en sy lewe aflê vir sy vriende. Vermoedelik is die eerste hoorders van die evangelie persone wat vervolg en uit die sinagoges verban is (Joh 9:22; 12:42; 16:2) en ŉ alternatiewe sosiaal-religieuse gemeenskap gevorm het, binne die breër samelewing van die laat eerste-eeuse Palestynse wêreld. Tog, deur die verhaal is daar seine van die pyn van hierdie tussen-Joodse konflik, veral met die Joodse godsdienstige leiers. 

Die narratiewe en diskoerse in Johannes, ook die wonderwerke/tekens, wentel om die vraag “wie is Jesus en wie is God?” Daarom dat Johannes beskryf kan word as die openbaring van God. Die literêre styl van die skrywer ondersteun die openbaring van God en betrek die lesers in die reaksies op dié openbaring. Die wyse waarop persone op Christus en sy openbaring reageer, is ŉ belangrike tema in die narratiewe; sal hulle Jesus aanvaar of verwerp? Die kern van die openbaring is die menswording van God se Woord – in Christus se inkarnasie is God openbaar soos Hy nog nooit vantevore geopenbaar is nie en sien, hoor, voel en proe ons God opnuut. Dit is ŉ nuwe openbaring – teologie is vir alle tye nou anders – “as julle my sien, het julle die Vader gesien”. Christus openbaar God se karakter en identiteit op ŉ besonderse wyse. Jesus “is” God se Woord. “No line can be drawn between what Jesus says and what he does, between his identity and mission in the world. Jesus’ words and works, his life and death, form an indissoluble whole that provides full and fresh access to God . . . Christology redefines theology – that is Jesus decisively changes how one talks about and knows God – but christology does not replace theology” (G O’Day). 

Dit is ook belangrik dat die geloofsgemeenskap gedefinieer word deur Jesus se woorde en dade: “soos ek julle liefhet, moet julle mekaar liefhê” (Joh 13:34-35). Die klimaks van Jesus se sending is in Jesus se woorde aan die kruis: “dit is volbring” (Joh 19:30; 16:2-3). Die openbaring van God en die definisie van die geloofsgemeenskap kan nie los van die opofferende liefde van God staan of verstaan word nie.

Teks

Johannes 6 begin ’n tweede siklus van wonderwerk/ dialoog/diskoers in die evangelie (vgl Joh 5). Dit is ŉ nuwe toneel. Johannes 5 eindig met spanning in Jerusalem – die Jode wil Jesus doodmaak (5:18) en Jesus praat oor sy getuienis, dat Hy gestuur is deur die Vader en verwys na Moses se getuienis. Johannes 6 begin in Galilea met ŉ ander agtergrond, maar die siklus van wonderwerke, diskoers en spanning is herhaal. In ŉ breër sin is Johannes 2-5 die eerste siklus van Jesus se bediening terwyl Johannes 6-10 dieselfde patroon volg. Johannes 2 begin met ŉ wonderwerk te Kana in Galilea, ’n wonderwerk met wyn. Johannes 6 begin ook met ŉ wonderwerk in Galilea, ŉ wonderwerk oor brood. Die merkwaardige wonderwerk oor brood en wyn is tekens van die oorvloed van God en die heerlikheid van Jesus (Joh 1:14). In Johannes 6 openbaar Christus Homself aan die skare deur die vermeerdering van die brode en daarna ŉ verdere openbaring aan sy dissipels deur op die see te loop – twee wonderwerke wat Jesus se identiteit en sending in die wêreld illustreer.

Johannes 6 kom in Koninkrykstyd drie agtereenvolgende weke aan die orde. Die eerste RCL teksgedeelte is Johannes 6:1-21 dan Johannes 6:24-35 en daarna Johannes 6:35, 41-51. Die temas van Johannes 6 is ten nouste met mekaar vervleg en dit is moeilik om die hoofstuk te verdeel. Dit sou beter wees om die drie weke se boodskappe uit Johannes 6 vooraf af te beplan en te verdeel.

Johannes 6:1-21 kan verder onderverdeel word in die vermeerdering van die brood (v 1-15) en die volgende toneel waar Jesus op die see loop (v 16-21). Daar is verskeie sirkelstrukture (chiasme) moontlik. 

Vers 1-15

A
1-3 skares/Jesus die berg op/wondertekens; 

B

4-9 brode/vis: mense honger;
C


10 - almal sit;
B

11-13 brood/vis: mense gevuld;
A
14-15 skares/Jesus die berg op/wondertekens.
Ou-Testamentiese tekste wat, met die vermeerdering van die brood en vis, waarskynlik in die skrywer en hoorders se verwysingsraamwerk bestaan, is: 

Ekodus 16 – die verhaal van die manna; 

Numeri 11 – die volk wat kla omdat hulle nie vleis/vis het nie; 

Psalm 107:1-22, 33-38 – die woestyn/manna narratief en die Here wat sorg; 

Psalm 107:23-32 – die stormwinde en die Here wat dit stilmaak;

2 Konings 4:42-44 – die vermeerdering van garsbrode deur Elisa en die belofte “hulle sal eet en nog oorhou” is ook ter sprake.

Die plek en tyd is ook van belang. Dit is by die See van Tiberias. Die See van Galilea word net in Johannes (6:1, 23; 21:1) ook die See van Tiberias genoem. Daar word ook verwys na die stad Tiberias (Joh 6:23), in 18 nC gestig deur die Joodse koning Herodes Antipas en vernoem na Tiberius Caesar. Die stad is ŉ nekropolis, stad van die dood, omdat dit op ’n  plek gebou is waar daar voorheen grafte was en is in die Torah as onrein geag. Dit was wel ŉ plek wat populêr was onder die rykes en gevolglik is armes ook soontoe gelok. ŉ Verdere aanduiding dat die skares meestal onrein en arm was, is die verwysing na garsbrode (v 9). Garsbrode was ŉ goedkoper en minder voedsame brood as koringbrood. Berge, in die Mediterreense denke, is onbewoonde ruimtes buite die dorpe. Plekke van chaos, onbewoon deur mense, maar wel bewoon deur bose geeste. In die lig hiervan is die verwysing dat Jesus alleen die berg opgaan (v 15) ŉ teken van sy gesag oor die bose geeste. Berge is ook ruimtes waar gode ontmoet kon word. Dit was nie algemeen om op berge te eet nie en dus is die vermeerdering van brode en die voeding van die skares op die berg merkwaardig. Dit verwys waarskynlik na die openbaring van God – ŉ teofanie.

Die Paasfees is ook naby. Daarom is die hele narratief van Eksodus vanselfsprekend (Moses op die berg in Eks 19; die op proef stel van die mense in Eks 20:20; vgl ook Deut 8:2-3; Joh 4:8, 31-33). Die getal van 5 000 mans is onwaarskynlik, aangesien dit omtrent die hele bevolking van ŉ gemiddelde stad was – dit is vermoedelik hiperbole, deur die tradisie oorgedra.

Die perikoop is omring, soos hierbo aangedui, deur die wondertekens wat Jesus doen en die skare se reaksies daarop. In vers 2 lees ons dat die skares Jesus volg omdat hulle die wondertekens gesien het wat Jesus doen en in vers 14-15 dat hulle hom Koning wil maak (vgl Deut 18:15-22). Sien ook hoe Jesus reageer op mense se reaksies op sy wondertekens (Joh 2:23-24; 20:30). Dit is ironies dat die skare ŉ koning verwag – ŉ tweede Dawid om hulle te verlos van die Romeine. Die koningsbeeld in Johannes word egter in die verhaal van die kruisiging ontwikkel (Joh 18-19). Jesus openbaar die lokus van sy koninkryk in Johannes 18:36-38; dit is nie van hierdie wêreld nie.

Die verwysing na baie gras is simbolies. Dit is uitdrukking van vrugbaarheid (vgl Job 5:25; Ps 23:2; 72:16) en in die konteks van die Moses/Eksodus narratief volg dit op die woorde van die seën van Moses (Deut 32:2). Daar is dus ŉ kontras tussen die bar woestyn en die vrugbare berg van Tiberias. Is dit ŉ moontlike herinterpretasie van die Eksodus narratief en die berg Tiberias? Sien ook hoe die oorskot in Eksodus (Eks 16:16, 19-20) sleg geword het, maar in Johannes is die oorskot ŉ teken van oorvloed; genoegsaam vir die 12 stamme van Israel (v 13).

Die tweede bedryf (16-21) kan ook verder onderverdeel word:

A 
16-17a begin van die oorsteek van die see;
B 

17b donker en Jesus afwesig;
C
 

18- sterk wind;
B 

9-20 Jesus kom;
A
21 einde van die oorsteek van die see.
of

Indien mens vers 16-24 neem:

A 
16-17a Kapernaum ;
B 

17b-18 Jesus afwesig;
C


19-20 vrees en “moenie vrees nie”



Jesus teenwoordig (Gr ego eimi);


    
B

21-23 Jesus afwesig;
A
24 Kapernaum gebou op.
Die kern van hierdie deel is Jesus se selfbekendmaking, (Gr ego eimi) “Ek is, moenie vrees nie”, te midde van die sterk winde. Jesus openbaar Hom as ego eimi (Eks 3:14), soos Hy Hom aan die Samaritaanse vrou by die fontein (Joh 4:26) bekendgestel het. Jesus is die nuwe gestuurde van God wat die stormwinde oorwin, lewende water voorsien en mense vul met die lewensbrood. In Jesaja 43:25; 51:12, 52:6 vind ons ook die ego eimi-uitsprake. Hierdie tekste dien waarskynlik ook as agter-grond vir die verstaan van die selfbekendmaking van Jesus – Hy praat soos Jahwe (vgl ook Jes 43:1; 44:2, 8 – “moenie vrees nie”). 

Die see en stormwinde is simbolies van chaos en vrees. Die feit dat Jesus oor die see stap, toon sy gesag en beheer oor die chaos en kragte wat lewens in gevaar stel en kan oorweldig. Die terminologie herinner aan Johannes 1:4: “die duisternis kon die Lig nie oorweldig nie.” Dit is ook ŉ herinterpretasie van die skepping – die bring van orde en vrede vanuit die vrees en chaos. ŉ Verdere verbintenis met die proloog is die Griekse werkwoord egeneto (“om te word/came to be”) in Johannes 1:3, 9, 28 en Johannes 6:16, 21. In kontras met die proloog (v 10) lees ons in vers 21 dat die dissipels gewillig was om Jesus wat naderkom te ontvang en in die skuit te laat klim. Die gevolg hiervan is dat die skuit by die land aangekom het – gearriveer het.

In Johannes word die verhaal van Jesus wat op die water loop vanuit die perspektief van die dissipels vertel (vgl Matt 14:22-32; Mark 6:45-52) – dit nooi die leser om in die ervaring van die teofanie, deur die dissipels, te deel – die gevoel van eensaamheid want Jesus is afwesig, hulle sien hom stap op die water en is bang, die aanvaarding van Jesus se selfopenbaring en die veilige aankoms. Teofanie – die openbaring van God is dus ŉ kern tema van hierdie teken. Jesus is nie ŉ wêreldse koning nie, maar God self.

Preekvoorstel

Daar is in dié twee bedrywe ten minste twee boodskappe wat handel oor die openbaring van God in Jesus. Die Ou-Testamentiese teks, Jesaja 60, kan saam met Johannes 6:1-15 en 18:36-38 gelees word; en Jesaja 43:1-7 saam met Johannes 6:16-21.

1. In die eerste bedryf van die vermeerdering van brode word Jesus nie alleen as die nuwe Moses/Elisa  geopenbaar nie, maar ook as die profeet wat na die wêreld moes kom; nie volgens die verwagtinge en idees van mense oor die profeet en koning nie, maar werklik as Profeet en Koning. Daar kan gefokus word op die verwagtinge van mense ten opsigte van ’n profeet en koning, asook hoe Jesus se selfopenbaring buite die verwagtinge van mense strek. Buitengewoon en in onverwagte oorvloed. Die genade is tasbaar in die voeding van honger mense. Aan die anderkant kan ook gevra word wat ons verwagting is van Jesus as Profeet en Koning en hoe dit met die openbaring van Christus klop. Veral die openbaring van Jesus as profeet wat self die Woord van God is en die herderkoning wat sy lewe vir sy mense opoffer. Daar kan op Christus se koning-skap en sy koninkryk gefokus word. Christus is die Herder en Koning wat gekom het om aan mense, na die wil van die Vader, lewe te gee (Joh 3:16-18; 12:46-49). Die pynlike ironie word in Johannes 19:14 ontsluit as Pilatus sê: “Hier is julle koning.” Daarop reageer die skare: “Vat hom weg! Vat hom weg! Kruisig hom!” Dit is in skrille kontras met die skares wat Jesus, in Johannes 6, soek om hom koning te maak! Die spanning tussen die reaksies van mense op Jesus se tekens en Jesus se eie respons, kan ook uitgelig word.

2. Die tweede bedryf gaan oor die verskyning van Jesus op die see te midde van stormwinde en vrees. Hierdie verhaal gee geleentheid om die ou kontras van lig/donker, vrees/troos vanuit die perspektief van die mens te beleef en te vertel, en daarbenewens die ervaring van die verbysterende teofanie. Die verskyning van God self te midde van ons lewenstorms is buitengewoon en bo verwagting. Weer eens is die respons van die mens belangrik – in hierdie geval erkenning en aanvaarding van Jesus se openbaring.

Bibliografie

Burger et al (Red) 1982. Woord teen die Lig I/4 Riglyne vir Nagmaalsprediking. Kaapstad: NG Kerk–Uitgewers; Beasley-Murray, G R 1987. Word Biblical Commentary, vol 36, John. Texas: Word Books; Howard-Brook, W 1994. Becoming Children of God John’s Gospel and Radical Discipleship. New York: Orbis Books; Malina, B J en Rohrbaugh, R L 1998. Social-science Commentary on the Gospel of John Minneapolis: Fortress Press; O’Day. G 1995. The Gospel of John, in Keck, L E (ed). The New Interpreter’s Bible, vol IX, Nashville: Abingdon Press.

PAGE  
4

